ՀԻՄՆԱՎՈՐՈՒՄ

«ԿՈՌՈՒՊՑԻԱՅԻ ԴԵՄ ՊԱՅՔԱՐԻ ԽՈՐՀՈՒՐԴ ԵՎ ՓՈՐՁԱԳԻՏԱԿԱՆ ՀԱՆՁՆԱԽՈՒՄԲ ՍՏԵՂԾԵԼՈՒ, ԽՈՐՀՐԴԻ ԿԱԶՄԸ, ԽՈՐՀՐԴԻ , ՓՈՐՁԱԳԻՏԱԿԱՆ ՀԱՆՁՆԱԽՄԲԻ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՇԽԱՏԱԿԱԶՄԻ ՀԱԿԱԿՈՌՈՒՊՑԻՈՆ ԾՐԱԳՐԵՐԻ ՄՈՆԻԹՈՐԻՆԳԻ ԲԱԺՆԻ ԳՈՐԾՈՒՆԵՈՒԹՅԱՆ ԿԱՐԳԸ ՀԱՍՏԱՏԵԼՈՒ  ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ


Ընթացիկ իրավիճակը և առկա խնդիրները 


Վերջին տասնամյակում կոռուպցիայի դեմ պայքարը դարձել է ՀՀ կառավարության գերակայություններից մեկը: Կոռուպցիայի դեպ պայքարի հիմնախնդրի լուծման համար, թերևս, կարևորագույն երաշխիքներից է հանդիսանում հակակոռուպցիոն ռազմավարության արդյունավետ իրականացումն ապահովող ինստիտուցիոնալ համակարգի ներդրումը, ինչը բխում է նաև Հայաստանի Հանրապետության կողմից ստանձնած միջազգային պարտավորությունների տրամաբանությունից:
Այդ համակարգը, ըստ էության, պետք է միտված լինի հակակոռուպցիոն քաղաքականություն իրականացնող մարմինների գործունեության արդյունավետության բարձրացմանը, ինչպես նաև կոռուպցիայի կանխարգելման և բացահայտման մարմինների միջև կայուն կառուցակարգված համագործակցության ապահովմանը: 
Նշված նպատակները իրենց արտացոլումն են գտել ՀՀ կառավարության 2014թ. ապրիլի 10-ի նիստով հավանության արժանացած «Հանրային կառավարման համակարգում կոռուպցիայի դեմ պայքարի հայեցակարգին հավանություն տալու մասին»  արձանագրային որոշմամբ: Նշված որոշման 2-րդ կետի 1-ին ենթակետով հանձնարարվել է հիմք ընդունելով նշված հայեցակարգը՝ մշակել կոռուպցիայի դեմ պայքարի ինստիտուցիոնալ համակարգի վերաբերյալ իրավական ակտերի նախագծեր և վերանայել ՀՀ Նախագահի 2004թ. հունիսի 1-ի «Կոռուպցիայի դեմ պայքարի խորհուրդ ստեղծելու մասին» ՆՀ-100-Ն հրամանագիրը: 
Վերոհիշյալով պայմանավորված՝ ներկայումս անհրաժեշտություն է առաջացել ընդունելու «Կոռուպցիայի դեմ պայքարի խորհուրդ և փորձագիտական հանձնախումբ ստեղծելու, խորհրդի կազմը, խորհրդի, փորձագիտական հանձնախմբի և Հայաստանի Հանրապետության կառավարության աշխատակազմի հակակոռուպցիոն ծրագրերի մոնիթորինգի բաժնի գործունեության կարգը հաստատելու  մասին»  Հայաստանի Հանրապետության կառավարության որոշումը:

Առաջարկվող լուծումները
Խնդրի լուծման նպատակով՝ ներկայացվող նախագծի շրջանակներում առաջարկվում է ձևավորել`
1) կոռուպցիայի դեմ պայքարի խորհուրդ՝  վերջինիս վերապահելով հակակոռուպցիոն բարեփոխումների համակարգումն ու դրանց կատարման նկատմամբ հսկողութունը,
2) Բարձրորակ մասնագետներով համալրված մշտապես գործող հանձնախումբ՝ կազմված անկախ փորձագետներից:
3) Քարտուղարության գործառույթները վերապահել Հայաստանի Հանրապետության կառավարության աշխատակազմի հակակոռուպցիոն ծրագրերի մոնիթորինգի բաժնին և սահմանել վերջինիս գործառույթները:
Խորհրդի կազմում նախատեսվում է ընդգրկել ՀՀ կառավարության աշխատակազմի ղեկավար-նախարարին, ՀՀ ֆինանսների նախարարին, ՀՀ արդարդատության նախարարին, ՀՀ գլխավոր դատախազին, Բարձրաստիճան պաշտոնատար անձանց էթիկայի հանձնաժողովի նախագահին, խորհրդարանական ընդդիմադիր կուսակացությունների մեկական ներկայացուցիչների, Հանրային խորհրդի նախագահին, համայնքների միության մեկ և քաղաքացիական հասարակության երկու ներկայացուցիչների: Խորհուրդը ղեկավարելու է ՀՀ վարչապետը: 
Մշտապես գործող փորձագիտական խումբը պետք է կազմված լինի անկախ փորձագետներից և իր գործառույթներն իրականացնելիս անկախ և հաշվետու պետք է լինի միայն Խորհրդին: 
Նախագծով առաջարկվում է նաև սահմանել Խորհրդի և Խմբի գործառույթները, հաստատել Խորհրդի գործունեության կարգը: Սահմանվել է նաև, որ փորձագիտական խմբի գործունեության աշխատակարգը հաստավելու է Խորհրդի կողմից:
Միաժամանակ անհրաժեշտ է նկատի ունենալ, որ ներկայացվող նախագծի հետ զուգահեռ մշակվել է նաև ՀՀ Նախագահի հրամանագրի նախագիծ, որով ուժը կորցրած է ճանաչվում ՀՀ Նախագահի 2004 թվականի հունիսի 1-ի «Կոռուպցիայի դեմ պայքարի խորհուրդ ստեղծելու մասին» ՆՀ-100-Ն հրամանագիրը:

Ակնկալվող արդյունքը

Նախագծի ընդունման արդյունքում կստեղծվի հակակոռուպցիոն ռազմավարության իրականացումը համակարգող, ծրագրերի իրականացման նկատմամբ հսկողություն իրականացնող, ինչպես նաև կոռուպցիայի կանխարգելման և բացահայտման մարմինների միջև կայուն կառուցակարգված համագործակցությունն ապահովող մարմին՝ կոռուպցիայի դեմ պայքարի խորհուրդ՝ հստակ գործառույթների շրջանակով, ինչպես նաև Խորհրդի լիարժեք գործունեությունն ապահովող հանձնախումբ:


